Ang Unang Baboy sa Langit ni Rene O. Villanueva

Adaptasyon sa Dula ni Christine S. Bellen

Hayaang ikuwento ko sa inyo ang buhay at pakikipagsapalaran ng Unang Baboy sa Langit, ang Patron ng mga Baboy na may malilinis na kural- Ito ang kuwento ni Sta. Butsiki.  

Mga Tauhan:

Chorale ng mga Baboy

Butsiki-  Ang Unang Baboy na Patron

Inang Baboy

Lola Baboy

Biik 1

Biik 2

Tagpuan:  Langit

Act 1 

Scene 1  (Sta. Butsiki)
Production number.  Sumasayaw at umaawit ang chorale ng mga baboy (in 4 voices-alto, soprano, bass at tenor).   

Alelu Baboy yah 

Ale, ale, alelu, baboy yah

Ale, ale, alelu, baboy yah

Ale, ale, alelu, baboy yah

Ale, ale, alelu, baboy yah

KORO:

Makinig sangkalupaan

Sa misteryo ng baboy, na kahit baboy

Prinsipyo’y walang nakabali

Kahit pa nakaranas ng pag-aglahi.   

Ale,ale, alelu, baboy yah

Ale, ale, alelu, baboy yah

Ale, ale, alelu, baboy yah

Ale, ale, alelu, baboy yah

Kilala ba ninyo ang Patron ng mga Baboy? 

Ang unang santa ng mga baboy na banal?
Si Santa Butsiki, ang patron ng kalinisan at kalusugan, 

natatanging baboy na may mabuting kalooban.

Ale, ale, alelu, baboy yah

Ale, ale, alelu, baboy yah

Ale, ale, alelu, baboy yah 

Ale, ale, alelu, baboy yah….

Narito….. si Sta. Butsiki….. 

Uulan ng mga talulot ng kalachuchi.  Mahahawi ang langit  at makikita sa entablado ang retablo ni Sta. Butsiki na pinagdadasalan ng mga baboy.  

Tagpuan: Retablo ni Sta. Butsiki na pinagdadasalan ng isang pamilya ng 

                 mga baboy sa kasalukuyan.

Santa Butsiki

nina Rene O. Villanueva at Christine S. Bellen

O Santa Butsiki, kami’y patnubayan

Sana po ay lagi mo kaming tulungan.

Ina ng katamis-tamisang tocino

Patron ng katakam-takam na adobo

Mahal na Birhen ng chicharon,

Mediatrix ng malutong na litson,

Kasanto-santohang Birhen ng Sinigang!

Sa kamias, kalamansi at bayabas

na paasim…

Kami’y nananalig sa dulot na sarap

ng laman mo, 

buto hanggang balat.

Napasasarap ang tokwa

Gayundin ang miswa

Pati na mapait na ampalaya

Pagpalain mo po kami at laging ipag-adya

Sa kolesterol, high blood at atake sa puso,

Ngayon at magpakailanman

Siya nawa.

Pagkatapos ng pananalangin.  Magmamano ang mga biik sa mga ina at lola baboy.  

Inang Baboy: Maglinis na kayo ng katawan.

Biik 1: Na naman?  

Biik 2: Nakakatamad magsipilyo, nay!  

Inang Baboy:  Aba,  gusto mong ipisin ka?

Biik 1:  Yuck! Ipis.

Lola Baboy:  Hoy, 44 ang ngipin nating dapat linisin, 
                     kaya simulan na bago pa dumilim.

Biik 1:  Lola naman, ginatungan pa si inang.  

Inang Baboy:  Pagkasipilyo, mag-shower o kaya magpunas 
                       nang maalis ang lagkit ng katawan.

Biik 1:  Inang, kulay itim na ang tuwalya ni Bunso.  Ang baboy, 
            yuck!

Biik 2:  Talaga!  Bakit, ikaw, hindi ka ba baboy?  
            Tingnan mo nga yang itsura mo.

Biik 1: Baboy!

Biik 2: Mas baboy ka!

Inang Baboy:  Tama na, pareho kayong baboy, at 
                       parehong malinis na baboy.  Sige na.

Biik 1:  Nagmamalinis (kay Biik 1). 

Lola Baboy:  Tumigil na nga kayo.  Mamaya ay on line 
                     ang tatay n’yo, pag nakita kayong marurumi 
                     nun sa webcam, mapapagalitan kayong pareho.    

Inang Baboy:  Bunso, pagkalinis mo ng katawan, pahiran 
                       natin ng mantika ‘yang dibdib mo 

                       para hindi ka hinihika nang madalas. 

Biik 1:   Inang naman, puro mantika na nga yan e.

Inang Baboy:  Anak,  ang mantikang ito ay iba. Mapaghimala.  
                       Galing pa ito sa banal na taba  ni Sta. Butsiki.   

Biik 2:  Banal na taba ni Sta. Butsiki?  Saan nyo naman yan 
            nakuha?

Inang Baboy:  Uwi ng tatay mo nung nag-pilgrimage sila sa 
                       Medjanoche.  

Lola Baboy:  Kung saan nag-aparisyon ang Banal na Santa  

                     Butsiki sa anim na biik at nag-iwan ng kanyang 
                     mensahe ng kapayapaan at kalinisan.    

Biik 1:   Kailangan ba talaga nating maging malinis? 
             E. lagi ko namang naririnig na marumi 

             tayong mga baboy.  Kaya nga baboy ang tawag sa atin.   

Lola Baboy:  Baboy ang lahi natin, oo pero hindi 
                     nangangahulugang marurumi tayo.  

Inang Baboy:  At kanino mo naman narinig na marumi tayo?

Biik 1 at 2:  Sa mga tao po, sa kanila po! (Turo sa audience).

Inang Baboy:  (sa audience)  Totoo ba?  Marumi ang tingin 
                       n’yo sa aming mga baboy? 

Biik 2:  Sige nga, kung hindi kami marumi, saluhan n’yo 
            kaming kumain ng kaning baboy.  

Inang Baboy:  Special kaning baboy!  Darak, panis na kanin, 
                       tirang sabaw ng paksiw, dinurog na  tinapay, 
                       pinakuluang dahon ng gabi at kangkong. 

Biik 1:  Kaning baboy? Yummy! Gutom na ko!  

            Bakit parang ayaw nila? 

Lola Baboy:  Patawarin na natin sila.  Akala nila marumi 
                     tayo dahil hindi nila alam ang kuwento ni 
                     Sta. Butsiki kaya ganon.  

Inang Baboy:  Oo nga.  

Akala N’yo Ba

I

Akala n’yo ba, kayo lang ang malinis?

Kami ring mga baboy, amoy matamis

Mint toothpaste, strawberry cologne at alcohol

Laman ng kikay kit naming mga baboy

Chorus:
Akala n’yo ba, akala n’yo lang di ba?

Akala n’yo ba, kayo lang ang malinis?

Mabango rin kami’t malinis, amoy beybi

Kahit lola baboy na still haping-hapi.

II.

Akala n’yo ba kayo lang ang malinis?

Kami rin ay marunong magsipag-imis

Maglaba, magkula,magtiklop ng damit

Fashionista din, di nyo lang nababatid.

Lola Baboy:  Hala, sige, nang malinawan ang mga utak 
                    ninyong balot sa taba, ikukuwento ko 

                    sa inyo ang buhay ni Sta. Butsiki ang Unang Baboy sa Langit.   
                    Noong unang panahon ng mga baboy…. 

